
Nafarroako Gobernuak Gizarte Zerbitzuen lehenengo Plan Estrategikoa aurkeztu du
Planaren helburuak honako hauek dira: pertsonek nahi duten artapen mota hautatu ahal izatea bermatuko duen artapen eredua sortzea eta erabil ditzaketen zerbitzuen berri izatea 

Osteguna, 2008ko uztailaren 31. Nafarroako Gobernuak, uztailaren 28an, Foru Komunitateko Gizarte Zerbitzuen lehenengo Plan Estrategikoa (2008-2012) onartu zuen, gizarte zerbitzuak kudeatzeko modu berri bat sortzeko lehenengo urrats gisa. Hartara, Gobernuak koherentzia eman nahi izan die gizarte zerbitzuen arloko politika publiko guztiei. Gaur, María Isabel García Malo Familia, Gazteria, Kirol eta Gizarte Gaietako Departamentuko kontseilariak eta Marta Álvarez Alonso Gizarte Gaien eta Garapenerako Lankidetzaren zuzendari nagusiak Planaren edukiak azaldu dituzte, prentsaurrekoan. 
Planaren funtsezko helburuak honako hauek dira: pertsonek nahi duten artapen mota hautatu ahal izatea bermatuko duen artapen eredua sortzea eta erabil ditzaketen zerbitzuen berri izatea. 
Zehazki, gizarte zerbitzuen arloko jarraibideak ezarri ditu Planak, eta plangintza sektorialerako esparru gisa erabili ahal izanen dute. Gainera, koherentzia emanen die gizarte zerbitzuen arloko politika publiko guztiei. Hartara, aurrerantzean onartuko dituzten plan sektorial, programa eta esku-hartze guztiak elkarren artean koordinatuta egonen dira, helburu orokor berak izanen dituzte, eta esku-hartze eremu guztiak modu homogeneoan garatzea ahalbidetuko dute. Artapen arloak honako hauek dira: mendekotasun egoeran dauden pertsonak, adinekoak, ezintasunen bat duten pertsonak, adimenaren nahasteren bat duten pertsonak, gizarte bazterketa egoeran dauden edo egon daitezkeen pertsonak, babesik gabe edo gizarte gatazka egoeran dauden edo egon daitezkeen adingabeak, eta genero indarkeriaren biktimak. 
Nafarroako Gobernuak funtsezko hiru tresna ditu pertsonen bizi-kalitatea hobetzeko: Gizarte Zerbitzuen lehenengo Plan Estrategikoa, Gizarte Zerbitzuen Zorroa, eta Gizarte Zerbitzuei buruzko Foru Legean (2006) ezarritako Kalitate Plana. 
Plan Estrategikoak 862,2 milioi €-ko zuzkidura ekonomikoa izanen du (horietatik 825 milioi Gizarte Zerbitzuen Zorroari dagozkio).

Gogoan izanen duzuenez, Gizarte Zerbitzuen Zorroa onartzen duen Foru Dekretua uztailaren 9ko Nafarroako Aldizkari Ofizialean argitaratu zuten, eta dagoeneko indarrean dago. Pertsonek eskubide subjektiboa dute euren bizi-kalitatea hobetzeko eta hala behar dutenean artapena jasotzeko beharrezkoak diren zerbitzuak baliatzeko, eta Gizarte Zerbitzuen Zorroa eskubide hori zehazten duen funtsezko tresna da. Zorroaren baitan 140 zerbitzu daude, eta horietako 90 bermatutakoak dira. Horretarako, Nafarroako Gobernuak 825 milioi euroko inbertsioa eginen du, lau urtetan, eta ondorioz, Familia, Gazteria, Kirol eta Gizarte Gaietako Departamentuak aipaturiko zerbitzuetarako izaten duen aurrekontua %62 baino gehiago handituko da. Bestalde, Kalitate Planari dagokionez, beharrezkoa da gizarte zerbitzuen kalitatearen hobekuntzan aurrera egin ahal izateko, eta 2008tik 2009ra bitarte eginen dute. 
Parte-hartze prozesua
Plana lantzeko, parte-hartze prozesu bat egin dute, Gizarte Zerbitzuei buruzko Foru Legearen eta Gizarte Zerbitzuen Zorroaren lanketan egin zuten moduan. Parte-hartze prozesuaren bidez, 118 ekarpen jaso dituzte, eta horietatik 105 kontuan hartu dituzte (%89). Ekarpenak honako hauek egin dituzte: gizartearen eta ekonomiaren arloko eragileek (Nafarroako Enpresaburuen Konfederazioa, UGT, CCOO), alderdi politikoek (UPN, CDN, PSN eta EB), sektoreko erakundeek (Pobreziaren Aurkako Nafarroako Sarea, Mugarik Gabe Elkartea, edo Salhaketa, besteak beste), oinarrizko gizarte zerbitzuen arloko profesionalek, udalek, Nafarroako Adinekoen Kontseiluak, profesionalen elkargoek, eta baita herritarrek ere. 

Gainera, Nafarroako Gizarte Ongizatearen Kontseiluak, Nafarroako Adinekoen Kontseiluak, eta Administrazio arteko Kontseiluak Planaren aldeko irizpena egin dute. 
Foru Gobernuak Plana onartu ondoren, Nafarroako Parlamentuari igorriko diote, behin betiko onespena emateko. Plana gauzatzeko epea 2008tik 2012ko lehenengo seihilekora bitartekoa da. Hain zuzen ere, lehenengo hiru urteak Plana gauzatzeko izanen dira, eta azkenekoa, berriz, Plana ebaluatu eta hurrengoa egiteko. Hartara, 2012an bigarren Plan Estrategikoa egin dadin nahi du Gobernuak (lau urteko iraunaldia izanen duena), plangintzako hutsik jazo dadin saihesteko. 

Aurrekontua
Aurreikusten duten guztizko kostua 862,2 milioi eurokoa da, honela banatuta: 825 milioi €, Gizarte Zerbitzuen Zorroko zerbitzu eta laguntzetarako; 31,7 milioi €, Gizarte Zerbitzuen Zorroan aurreikusita ez dauden azpiegitura berrietarako; eta 5,5 milioi €, beste esku-hartze batzuetarako (plangintza, enpleguaren kalitatea, antolakuntza, ikuskatzea, eta ikerketa). 

Arloei dagokienez, gastua honela banatuko dute: 49,6 milioi €, lehen mailako artapenerako; eta 812,6 milioi €, artapen espezializaturako. Artapen espezializatuko gastua honela banatuko dute, hain justu: 357 milioi €, adinekoak edo mendekotasunen bat duten adinekoak artatzeko; 295,7 milioi €, ezintasunen bat eta adimenaren nahasteren bat duten pertsonak artatzeko (mendekotasunen bat izan ala ez); 77 milioi €, gizarte bazterketa egoeran dauden edo egon daitezkeen pertsonak artatzeko; 74 milioi €, babesik gabe edo gizarte gatazka egoeran dauden edo egon daitezkeen adingabeak artatzeko; eta 3,3 milioi €, genero indarkeriaren biktimak artatzeko. Gainera, 5,5 milioi € beste esku-hartze batzuetarako erabiliko dituzte, berariaz (enpleguaren kalitatea, plangintza, antolakuntza, ikuskatzea, eta ikerketa).
Helburuak
Planaren helburuei dagokienez, honako hau azpimarratu daiteke: egoera txarrean dauden pertsonak artatzeko eredua sortzea eta pertsonek nahi duten artapen mota hautatzeko eskubidea izanen dutela bermatzea. Horretarako, beharrezkoa da nahikoa zerbitzu izatea, eta ondorioz, zerbitzuak eraiki eta itundu beharko dituzte (batik bat pertsonak etxean egon daitezen ahalbidetuko duten zerbitzuak).
Bestalde, nafarrek erabil ditzaketen zerbitzuen berri izatea eta gizarte zerbitzuen sistemak nola funtzionatzen duen jakitea ere badu helburu Planak. Sistemak zerbitzuen kalitatea bermatu beharko du, eta etengabe hobetu daitezen sustatu beharko du. Pertsonen beharrizanei modu eraginkor, zuzen eta bizkorragoan egin beharko die aurre, eta modu egokiagoan koordinatu beharko dute gizartea babesteko gainerako sistemekin. 

Gainera, lau urte barru sektoreko profesionalen enpleguaren kalitatea hobea izan dadin ere nahi du Gobernuak. Ordurako, espezializazio maila handiagoa izan beharko dute. 

Zazpi jarduera ildo eta neurri zehatzak 
Aipaturiko helburuak erdiesteko, Familia, Gazteria, Kirol eta Gizarte Gaietako Departamentuak zazpi jarduera ildo proposatu ditu: 1- araudiaren garapena; 2- lehentasunezko artapen beharrak; 3- gizarte zerbitzuak zonetan banatzea; 4- plangintza, kontrola eta ikuskatzea; 5- antolakuntza eta kudeaketa; 6- trebakuntza eta ikerketa; eta 7- gizarte zerbitzuen kalitatea. Jarduera ildo bakoitzean neurri eta esku-hartze zehatzak daude. 

Zentzu horretan, 1. ildo estrategikoaren baitan (araudiaren garapena), Gizarte Zerbitzuei buruzko Foru Legea eta Gizarte Zerbitzuen Zorroa garatzeko arauak onartuko dituzte. Honako arlo hauetako erregelamenduak onartuko dituzte: Oinarrizko Gizarte Zerbitzuetako lau programetako zerbitzuak, erreferentziazko profesionalak, zerbitzuak baimendu eta homologatzeko baldintzak, kalitate estandarrak, edo ordainketa, besteak beste. Gainera, haurren eta nerabeen sustapenari, laguntzari eta babesari buruzko Foru Legea eta Boluntarioei buruzko Foru Legea garatuko dituzte. 
Planeko ildo nagusia 2.a da (lehentasunezko artapen beharrak); izan ere, lehentasunez artatu beharreko beharrizanak zehazten ditu, eta plan sektorialen edukia mugatzen du. Zentzu horretan, mendekotasun egoeran dauden pertsonen, adinekoen, eta ezintasunen bat eta adimenaren nahasteren bat duten pertsonen artapenari dagokionez, beharrezkotzat jotzen dute adinekoentzako eguneko zentroak eraikitzea, eremu bakoitzean %0,75-eko estaldura ratiora iritsi arte (%0,80 Iruñea eta Eskualdearen kasuan). Era berean, beharrezkotzat jotzen dute ezintasunen bat eta adimenaren nahasteren bat duten pertsonentzako tutoretzapeko etxebizitzak eraikitzea, eskari osoa ase arte. 
Bestalde, honako hauek ere aurreikusten dituzte: baliabide eta laguntza teknikoen zentro bat eraikitzea, Iruñean; adinekoei itundutako plaza gehiago eskaintzea egoitzetan; eta batik bat, ezintasunen bat eta adimenaren nahasteren bat duten pertsonen prestakuntzarako egoitzak sortzea, bermatutako zerbitzu gisa, 2011rako. 
Gizarte bazterketa egoeran dauden pertsonen artapenari dagokienez, prestakuntzarako egoitzak bermatuta izanen dituzte 2011rako. Gainera, behin-behineko egoiliarrentzako bi aterpe eraiki daitezen sustatuko dute (Iruñean eta Altsasun). 
Adingabeen artapenari dagokionez, itundutako plaza gehiago eskaini nahi dizkiete egoitzetan eta behaketa eta harrera zentroetan, beharrizan guztiak ase arte. Gainera, babesik eza eta arrisku egoerak hauteman daitezen sustatzeko esku-hartzeak eginen dituzte. 
Azkenik, genero indarkeriaren biktimen artapenari dagokionez, biktimak artatzeko taldea sortzea aurreikusten dute 
Planeko 3.a ildoari dagokionez, gizarte zerbitzuak zonetan banatzea du helburu. Hartara, Foru Legearen aginduei jarraiki, zona berriak ezarri dituzte. Hain zuzen ere, oinarrizko 54 zona ezarri dituzte (Iruñeko auzo unitateak -11- barne), eta horietan, Oinarrizko Gizarte Zerbitzuetako lau programak eskainiko dituzte. Zona berriak ia bat datoz osasunaren arloko oinarrizko zonekin, gizarte eta osasun zerbitzuen arteko koordinazioa ona izan dadin lortzeko. Sei eremutan (Ipar-mendebaldea, Ipar-ekialdea, Iruñea eta Eskualdea, Lizarra, Tafalla eta Tutera) Gizarte Zerbitzuen Zentroak egonen dira, eta gainera, zerbitzu jakin batzuetarako erreferentzia izanen dira. Bi barruti (Ipar-mendebaldeko eta Lizarrako eremuak), berriz, zerbitzu jakin batzuetarako erreferentzia izanen dira.
Horrela bada, adinekoentzako egoitza edo eguneko zentro batean edo ezintasunen bat duten pertsonen prestakuntzarako egoitza batean plaza bat emateko, kasuan kasuko barrutia edo eremua hartu beharko dute kontuan lehenik, eta bertan nahikoa plazarik ez dagoenean bakarrik eman ahal izanen dute plaza beste barruti edo eremu batean. Hartara, pertsonak etxean egon daitezen, zerbitzuak gertu izan ditzaten, eta artapen mota hautatu ahal izan dezaten lortu nahi dute.
Ildo estrategiko beraren baitan, gizarte zerbitzuen bost zentro sortzea eta Iruñeko zentroa finantzatzea aurreikusten dute. Horrela, eremu bakoitzak zentro bat izanen du legealdiaren amaierarako. 

Planeko 4.a ildoari dagokionez (plangintza, kontrola eta ikuskatzea), 2008-2012 aldian egin beharreko plan eta programa sektorialak bildu dituzte bertan. Gainera, gizarte zerbitzuetako ikuskatzaileen kidegoa sortzea aurreikusten dute, ikuskatzaileen espezializazioa eta entzutea handiagoa izan dadin lortzeko eta zerbitzuek araudia betetzen dutela modu eraginkorragoan kontrolatu ahal izateko. 

Planeko 5.a ildoari dagokionez (antolakuntza eta kudeaketa), Lehen Mailako Artapena eta espezializatua eta Familia, Gazteria, Kirol eta Gizarte Gaietako Departamentua eta Osasun, Hezkuntza, Enplegu, Etxebizitza eta Justiziaren arloak hobeto koordinatzeko beharrezkoak diren tresnak ezarri dituzte bertan, eta baita kudeaketa eraginkorragoa izateko tresnak ere. Aurreikuspenen arabera, itunetarako agiri homogeneoak eginen dituzte, zerbitzu motaren eta artatu beharreko pertsonen profilaren arabera, eta zerbitzuak edo laguntzak eskaintzeko protokolo edo prozedura arautuak sortuko dituzte. Azkenik, informazio gehiago eskaini nahi dute, eta horretarako, Adinekoak Artatzeko Bulegoa, Ezintasunen bat duten Pertsonak Artatzeko Bulegoa, eta telefono bidezko informazio zerbitzua sortuko dituzte. 
Planeko 6. ildoan profesionalen trebakuntzaren aldeko apustua egin dute, zerbitzuaren eta enpleguaren kalitatea hobetzeko modu gisa, eta baita zaintzaile ez-profesionalengan eta boluntarioengan eragiteko modu gisa ere; izan ere, trebakuntza hobea izateak kalitate hobeagoko artapena jasotzea dakar. Gainera, gizarte zerbitzuei buruzko ikerketaren aldeko apustua ere egin dute (batik bat informazioaren eta komunikazioaren teknologiei buruzko ikerketa). 

Azkenik, 7. ildoan gizarte zerbitzuen kalitatea aztertu dute, plangintzaren, kalitatearen kontrolaren, eta etengabeko hobekuntzaren sustapenaren ikuspuntutik. Horretarako, hainbat esku-hartze aurreikusten dituzte: Gizarte Zerbitzuen Kalitate Plana (lehenengoa) egitea; urteroko diru laguntzen ildoak sortzea, zerbitzuek administrazio homologazioa eskuratzeko eta kalitatezko instalazioak izateko; eta zerbitzuen gutunak eta jardunbide egokiak hauteman eta horien berri emateko sistemak sortzea (beste zerbitzu batzuetarako baliagarriak diren jardunbide egokiak). 

Planari amaiera emateko, esku-hartzeen kronograma eta ebaluazio adierazleak daude (esku-hartzeak gauzatzeko epeak, arduradunak, kostuak, eta esku-hartzeak behar bezala gauzatu ote diren neurtzeko adierazleak barne).

